
 «Əhəd yaşayır» kitabı görkəmli ədəbiyyatşünas, yazıçı-tən-
qidçi və pedaqoq Əhəd Hüseynovun unudulmaz xatirəsinə 
həsr olunmuşdur. Kitabda qələm dostlarının, tələbələrinin 
xatirələri, yaradıcılığı haqqında mətbuatda dərc olunmuş re-
senziyalar, məqalələr və şeirlər, məktublar və fotoşəkillər 
yer almışdır. Kitab dünyadan vaxtsız getmiş alimin zəngin 
biblioqrafiyasının göstəricisi ilə tamamlanır.  

ƏHƏD TƏBƏSSÜMÜ  
YAŞAR DÜNYADA 

 
………………………………. 
……………… nə istəyirsən? 
Bağrına basmısan qızın Səhəri, 
Qranit baxışla gülümsəyirsən. 
 
Göy göl təbiətlim, Kəpəz küləklim. 
Özündən xəbərsiz yaşlaşdın, Əhəd 
Vulkan püskürtülüm, yanar ürəklim, 
Elə yana-yana daşlaşdın, Əhəd. 
 
Qeyrət yadigarın hər bir qız balan 
Yurdunda yenilməz bayraqdır sənin. 
Eşqini ucaldan, özü ucalan 
Ülkərin başına qar yağdı sənsiz. 
 
Zaman quduzlaşıb sitəm edəndə 
Çarpışdın, gəlmədin düzə, eloğlum. 
Sevdiyin həyatdan köçüb gedəndə 
Təbəssüm bəxş etdin bizə, eloğlum. 
 
Mənim də deməyə vardır öz sözüm 
Bu xeyir dünyada, bu şər dünyada. 
Nə qədər ömrüm var gördükcə gözüm 
Əhəd təbəssümü yaşar dünyada. 
  

 Vilayət Rüstəmzadə 
 

P.S. Şeirin mətni alimin 70 illiyinə həsr olunmuş yubi-
ley gecəsinin video yazısından götürülüb. 

ƏHƏD YAŞAYIR 
Müəllimim Əhəd Hüseynovun əziz xatirəsinə 

 
Yarımçıq qoymazdın gördüyün işi, 
Həyatdan dərs idi həyatın bizə. 
Ölümdən söz düşsə, deyərdin: əşi, 
Soyuqluq salmayın ürəyimizə. 
 
«Qız yükü, duz yükü» deyərdin hərdən. 
Qızların güləndə qışın yaz oldu. 
Qayğılı ürəyin dayandı birdən, 
Sənin yeddi qızın yeddi saz oldu. 
 
Həmişə həvəslə danışardın sən, 
Heç vaxt hiss etməzdik yorğunluğunu. 
Elə şirindi ki, hər mühazirən,  
Bilməzdik zəngin də vurulduğunu. 

 
Təzə don geyərdi sözün köhnəsi, 
Hər şey canlanırdı titrək əlinlə. 
Bədbəxt Mıtsirinin ölüm səhnəsi, 
Necə təsirliydi sənin dilində.  

 
Könlün gözəlliyin dustağı idi,  
Gözəllik önündə qəlbin əsərdi. 
Tənqidin bir bağban bıçağı idi, 
Quru misraları qırar, kəsərdi. 

 
Sənə zalım əcəl bəs necə qıydı? 
Ürəyin tərtəmiz, işin tərtəmiz. 
Sözlərin bir inam qığılcımıydı, 
Bir ocaq çatmışdıq ondan hərəmiz. 

İncə mətləbləri açardın bir-bir,  
Canlı kitab idin, hər sözün baldı. 
Ölüm bir insafsız «kitab sahibi»,  
Səni əlimizdən yarımçıq aldı. 
 
Bizi sarsıtsa da o matəm günü, 
Qaldı ürəklərdə müqəddəs adın. 
Sən qürub etmədin, günəş ömrünü 
Bölüb şəfəqlərə bizə payladın. 

 
 Kim verə biləcək onun yerini, 
Könlümdə bir dərin həsrət yaşayır: 
Qoru mühazirə dəftərlərini,  
Onun hər sətrində Əhəd yaşayır. 

 
 
    Rafiq Yusifoğlu 
     Sumqayıt şəhərindəki  
   23 №-li məktəbin müəllimi 
      1973-cü il. 

 Müzəffər Şükür 
 

ÜRƏK NECƏ QIYDI 
(Tənqidçi Əhəd Hüseynovun xatirəsinə ) 

 
Qartal qıylarına erkən oyanan 
Sirli bir dağ idin dağlar içində.  
Sən elə çağladın – sakit, mehriban, 
Necə ki, bir bulaq çağlar içində. 

 
Əzmək istəmədin qışda qarı da, 
Üzməyə qıymadın yaz bənöv-
şəni. 
Layiqli bir ömür qaldı yarıda, 
Soldu bir həyatın gülü, gülşəni. 

  
Ürək necə qıydı sənə bilmirəm, 
Ürək dar ayaqda ürəksiz olur. 
Unudur insafı, eyləmir kərəm,  
Gərəkli anlarda gərəksiz olur. 

Çəkir qayğısını bülbül bağların, 
Ölümü bir quru ləçəkdən olur. 
«Görünür ürəklə yaşayanların 
Elə ölümü də ürəkdən olur». 
 

 Son iki misranın müəllifi  
 Məmməd Arazdır. 
 1973-cü il. 
 

GÜLÜSTAN 
Əhəd Hüseynovun xatirəsinə 

 
Mənim «Gül» qızlarım çiçək kimidir, 
Hamısı çiçəkdən qəşəng kimidir. 
Onların ətriylə dolub evimiz, 


